
Baca petikan di bawah dengan teliti. Berdasarkan petikan tersebut, tulis sebuah ringkasan
tentang Kepentingan-kepentingan hutan bandar. Panjang ringkasan anda hendaklah tidak
melebih 100 patah perkataan. Anda digalakkan supava menggunakan ayat anda sendiri
tanpa mengubah maksud asal petikan.

Hutan bandar merupakan tumbuh-tumbuhan yang sedia ada dan juga yang ditanam secara
sistematik di kawasan bandar. Kawasan bandar menjadi penyumbang utama pembebasan gas
karbon dioksida. Keadaan ini membuktikan bahawa kawasan hutan atau hijau perlu dikekalkan
atau diwujudkan di bandar kerana ia diakui mendatangkan pelbagai kepentingan kepada
ekosistem di kawasan perbandaran.

Kewujudan hutan bandar dapat mengurangkan masalah pembebasan gas karbon dioksida
di kawasan bandar. Dengan adanya hutan bandar juga, kawasan hijau yang berkualiti dapat
disediakan bagi memastikan kesihatan penduduk sekitar tidak terjejas. Hutan bandar juga
penting untuk mengimbangi binaan batu dan struktur lain yang mendominasi kawasan
metropolitan. Pada masa ini, hutan bandar menjadi semakin relevan dan sangat berpotensi untuk
mengurangkan kesan negatif akibat kemerosotan kualiti alam sekitar. Hutan bandar bukan
sahaja dapat mengurangkan masalah pencemaran udara, bahkan masalah pemanasan global turut
dapat diatasi melalui penghutanan bandar.

Di samping itu, pokok-pokok yang ditanam di kawasan bandar juga dapat mengatasi
masalah perubahan iklim dunia. Hal ini dikatakan demikian kerana hutan bandar sememangnya
penting dalam melengkapkan ekosistem bandar. Jika ditinjau, hutan bandar juga memainkan
peranan dalam memastikan kerosakan akibat hakisan tanah dapat diminimumkan serta dapat
mengatasi masalah kejadian tanah runtuh yang kerap berlaku di kawasan bandar.

Oleh hal yang demikian, pelbagai usaha perlu dilaksanakan bagi memastikan pengekalan
pokok besar yang terdapat di kawasan bandar di samping pemilihan pokok yang sesuai mestilah
diambil kira oleh pihak berkuasa tempatan.

Dipetik dan diubah suai daripada Hutan Bandar Wujudkan Ekosistem Lestari, Bukan Sekadar
Landskap, oleh Dr. Mohd Faizzi Mohd Yusof, April 2023, Berita Harian Online

